
1 INNGANGUR 

Í gildi er aðalskipulag Kjósarhrepps  2005 – 2017 sem var staðfest  þann 12. september 2007. Í 35. gr. 
skipulagslaga nr. 123/2010 er kveðið á um að eftir sveitarstjórnarkosningar skuli sveitarstjórn meta hvort 
ástæða sé til að endurskoða aðalskipulagið. Þar sem gildandi skipulag gildir aðeins til loka árs 2017 tók 
sveitarstjórn Kjósarhrepps ákvörðun um að hefja vinnu við endurskoðun aðalskipulagsins í heild. Nýtt 
aðalskipulag verður unnið á grunni stefnumörkunar eldra skipulags. Vinna við endurskoðun aðalskipu-
lagsins hófst í júní 2016.  

Gildandi aðalskipulag náði til 12 ára tímabils og mun nýtt aðalskipulag marka stefnu sveitarstjórnar til 
næstu 12 ára. Vinna við aðalskipulag er vettvangur samráðs við íbúa og aðra hagsmunaaðila um viðfangs-
efni sem snúa að þróun sveitarfélagsins til lengri tíma. Lýsing þessi er unnin í samræmi við skipulagslög 
nr. 123/2010 og lög um umhverfismat áætlana nr. 105/2006. Gerð er grein fyrir þeirri nálgun og þeim 
áherslum sem lagðar verða til í skipulagsvinnunni og hvernig staðið verður að samráði og kynningu á 
tillögunni.  

1.1 ENDURSKOÐUN AÐALSKIPULAGS 

Samkvæmt Landsskipulagsstefnu sem samþykkt var á Alþingi í marsmánuði 2016 er sveitarfélögum skylt 
að meta hvort gera þurfi breytingar á aðalskipulagi til að samræma það landsskipulagsstefnu, innan fjög-
urra ára frá samþykkt hennar. Aðrir þættir sem kalla á endurskoðun aðalskipulags, að mati 
sveitarstjórnar, eru m.a. að marka skýrari stefnu um atvinnuuppbyggingu, s.s. í tengslum við 
ferðaþjónustu og byggingar á  landbúnaðarlandi, þ.m.t. svonefndar búgarðabyggðir. Þá þarf að endur-
skoða stefnu varðandi frístundabyggð og verndarsvæði. Á gildistíma núverandi aðalskipulags, sem 
staðfest var í september 2007, hafa verið staðfestar nokkrar breytingar á gildandi skipulagsáætlun og 
snúa flestar að breyttri landnotkun þar sem landbúnaðarlandi er breytt í frístundabyggð eða í 
íbúðarbyggð. 

Uppfært aðalskipulag verður sett fram í samræmi við skipulagslög nr. 123/2010 og skipulagsreglugerð 
nr. 90/2013 og því þarf að breyta framsetningu gagna nokkuð. Landnotkunarflokkum er fjölgað og 
skilgreiningum breytt að einhverju leyti.  

   

1.2 GREINARGERÐ OG UPPDRÆTTIR 

Stefna aðalskipulagsins verður sett fram í greinargerð, ásamt þeim forsendum sem liggja til grundvallar 
við gerð aðalskipulagsins. Þá verða umhverfisáhrif af stefnu sveitarfélagsins metin í samræmi við lög um 
umhverfismat áætlana nr. 105/2006.  

Aðalskipulagsuppdráttur verður í mælikvarðanum 1:50.000.  Þá verða ákveðnir þættir aðalskipulagsins 
settir fram á skýringaruppdráttum, s.s. samgöngur, verndarsvæði, íbúðar- og frístundabyggð og flokkun 
landbúnaðarlands.  

 

2 FORSENDUR OG GAGNASÖFNUN 

Í aðalskipulaginu verður gerð grein fyrir staðháttum í sveitarfélaginu og sérstöðu svæða, ásamt því að 
fjallað verður um forsendur fyrir stefnumörkuninni. Þeir forsendukaflar sem verða uppfærðir eru eftir-
taldir: 

 Staðhættir; grunnvatn og lindarsvæði, veðurfar, landgræðsla og skógrækt, veiði og minjar. 
Upplýsingar verða fengnar m.a. frá Veðurstofunni og Vesturlandsskógum.  

 Íbúar, atvinna og byggðaþróun. Fjallað verður um íbúafjölda og mannfjöldaþróun, atvinnu-
mál, opinbera þjónustu og samstarfsverkefni sveitarfélaga. Landbúnaður er undirstöðu-
grein, en fjölmargir íbúar sækja vinnu í önnur sveitarfélög. Skoðaðir verða möguleikar 

tengdir atvinnumálum og íbúaþróun og lögð áhersla á kosti þess að búa í sveitarfélaginu og 
að finna leiðir til að gera það eftirsóknarverðara til búsetu. Þá verður gerð greining á nýtingu 
lands til frístundabyggðar og takmarkanir því tengdar. Notaðar verða heimildir frá 
Hagstofunni um mannfjöldaþróun. Á heimasíðu sveitarfélagsins má finna upplýsingar um 
opinbera þjónustu og samstarfsverkefni sveitarfélaga. 

 Ferðaþjónusta og framtíðarmöguleikar. Fjallað verður um stöðu ferðaþjónustu í sveitar-
félaginu s.s. umferð og fjölda ferðamanna sem fara  um svæðið, gistingu, samgöngur og aðra 
aðstöðu innan sveitarfélags. Skoðað verður hvað svæðið hefur upp á að bjóða í afþreyingu 
og annarri aðstöðu. Meðal annars verður horft til kortlagningar á auðlindum ferðaþjónust-
unnar sem unnin var af Ferðamálastofu. Megináhersla verður lögð á að skoða möguleika og 
stöðu ferðaþjónustu,  einkum til þess að fjölga afþreyingarmöguleikum. 

 Samgöngur. Áhersla verður lögð á að skoða göngu-, reið- og reiðhjólaleiðir. 

 Landbúnaðarland. Ráðist verður í flokkun landbúnaðarlands og verður flokkun þess lögð til 
grundallar skipulagsákvörðunum. 

 Verndarsvæði og minjar. Fjallað verður um svæði á náttúruminjaskrá, hverfisverndarsvæði, 
vatnsverndarsvæði og fornminjar. Mjög stór svæði innan sveitarfélagsins teljast til 
verndarsvæða af einhverju tagi. Hjá Umhverfisstofnun má finna upplýsingar um verndar-
svæði og einnig í gildandi aðalskipulagi.   

 Fornminjar. Gerð verður grein fyrir fornminjum, en aðalskráningu fornminja er lokið í Kjósar-
hreppi. 

Gert er ráð fyrir að afla þurfi nýrra upplýsinga um flesta ofantalda þætti en einnig verða nýttir 
gagnagrunnar sveitarfélagsins, landupplýsingagrunnurinn IS50v frá Landmælingum Íslands, loftmyndir 
frá Loftmyndum ehf ásamt ýmsum fleiri gögnum. Jafnframt verður kallað eftir hugmyndum íbúa og 
almennings, m.a. með kynningum og opnu húsi. 

2.1 STAÐHÆTTIR 

Sveitarfélagið Kjósarhreppur, í sunnanverðum Hvalfirði, liggur að þremur sveitarfélögum, Reykjavík í 
vestri og suðri, Bláskógabyggð í austri og Hvalfjarðarsveit í norðaustri. Sveitarfélagið er um 285 km2. 
Ekkert þéttbýli er í sveitarfélaginu.  

Í Kjósarhreppi er fjölbreytt lands-
lag, fjöll, dalir, lækir og fossar að 
ógleymdri strandlengjunni en nær 
öll strandlengjan sunnanmegin í 
Hvalfirðinum tilheyrir sveitarfél-
aginu. Flatlendi er ekki mikið en er 
grösugt og nokkuð víða vel fallið til 
landbúnaðar. Bæir eru víða utan í 
hlíðum og halli er sums staðar 
nokkur og því eru ræktunarskilyrði 
misgóð. Jarðhita er að finna á 
nokkrum stöðum í sveitarfélaginu 
og gert er ráð fyrir að hitaveita 
verði komin á öll heimili í sveit-
arfélaginu í árslok 2017.  

 

 

Landbúnaður er helsta atvinnugreinin innan sveitarfélags en margir íbúar sækja atvinnu út fyrir 
sveitarfélagið.  Innan marka sveitarfélagsins er fjöldi sumarhúsa, einkum við Meðalfellsvatn og í nágrenni 
þess. Helstu ferðamannaleiðir um sveitarfélagið eru Kjósarskarðsvegur og Meðalfellsvegur en þeir koma 
saman við Svínadalsá og þaðan yfir á Þingvelli.  

2.2 ÍBÚAÞRÓUN 

Íbúum í sveitarfélaginu er tekið að fjölga á ný eftir umtalsverða fækkun á síðustu öld. Um aldamótin 1900 
voru þeir um 450, um miðja 20. öldina voru íbúar rúmlega 3001, 1. desember 1990 voru þeir 167 og um 
aldamótin 2000 voru þeir 142. Frá árinu 2005 hefur stöðug fjölgun átt sér stað utan talsverðrar fækkunar 
sem varð árið 2013 en íbúum fjölgaði strax aftur árið eftir.  

Í byrjun árs 2016 voru íbúar 217 talsins.  

                                                                 

 

1 (Landlínur, 2005). 

Mynd 1. Íbúaþróun í Kjósarhreppi frá 1990 – 2016 2. Áætluð fjölgun til 2030 sbr. spá Hagstofu Íslands. 
 

Miðað við landsmeðaltal er gert ráð fyrir að íbúum fjölgi um 0,59%-1,07%  á ári frá 2016-2030 sé tekið 
mið af mannfjöldaspá Hagstofunnar. Ýmsir þættir hafa þó áhrif á íbúaþróun, s.s. eins og vöxtur 
ferðaþjónustunnar. 

   

Mynd 2. Aldursdreifing íbúa borið saman við aldursdreifingu á landsvísu3. 

Á mynd 2 kemur fram aldursdreifing íbúa og glöggt má sjá að mjög fá börn undir 10 ára aldri eru í 
sveitarfélaginu miðað við á landsvísu. Einnig vekur athygli hversu margt fólk á aldrinum 50 – 60 ára býr í 
sveitarfélaginu en það er talsvert hærra hlutfal en á landsvísu. Í  þeim aldurshópi eru 53 karlar á móti 32 
konum en karlar eru umtalsvert fleiri í sveitarfélaginu en konur eða 119 karlar á móti 98 konum.  

  

                                                                 

 

2 (Hagstofa Íslands, 2016b). 
3 (Hagstofa Íslands, 2016b). 

2.3 ATVINNA 

Kjósarhreppur er fyrst og fremst landbúnaðarhérað og þar er stundaður öflugur landbúnaður.  

Flest ný störf síðustu ára eru á sviði ferðaþjónustu en töluverð uppbygging hefur átt sér stað í 
afþreyingar- og veitingaþjónustu. Í sveitarfélaginu er einnig mikil sumarhúsabyggð. Þá er á nokkrum 
bæjum rekin ferðaþjónusta samhliða hefðbundnum bústörfum. Þjónusta við ferðamenn og aðra 
dvalargesti í frístundahúsum er vaxandi atvinnugrein og gert er ráð fyrir fjölgun atvinnutækifæra í 
ferðaþjónustu á næstu árum.  

3 TENGSL VIÐ AÐRAR ÁÆTLANIR 

Við endurskoðun aðalskipulags verður tekið mið af fjölmörgum gildandi áætlunum og stefnumiðum  
stjórnvalda. Nokkur helstu eru:  

 Aðalskipulag aðliggjandi sveitarfélaga. Sveitarfélagið liggur að Hvalfjarðarsveit í norðri, Blá-
skógabyggði í vestri og Reykjavíkurborg í suðri. Gætt verður að samræmi við aðalskipulög 
þessara sveitarfélaga á sveitarfélagamörkum hvað varðar helstu málaflokka s.s. samgöngur, 
göngu-, reið og reiðhjólaleiðir, verndarsvæði og aðra landnýtingarþætti sem skarast yfir sveitar-
félagamörk.  

 Svæðisskipulag Höfuðborgarsvæðisins 2015-2040. Sameinginleg áætlun sveitarfélaganna um 
náið samstarf um skipulagsmál og vöxt svæðisins næstu áratugi (sjá nánar viðauka I). 

 Stefnumið stjórnvalda. Hér eru talin upp helstu stefnumið sem ná til alls landsins:  

 Landsskipulagsstefna 2015-2026. Landsskipulagsstefna var samþykkt á Alþingi 16. mars 2016. 
Markmið landsskipulagsstefnu er að setja fram leiðarljós um landnotkun, nýtingu lands og land-
gæða sem tryggir öryggi og heildarhagsmuni við gerð skipulagsáætlana og stuðar að sjálfbærri 
þróun og skilvirkri áætlanagerð. Þá er henni ætlað að stuðla að samræmingu í stefnumótun ríkis 
og sveitarfélaga um landnotkun og nýtingu lands. Í landsskipulagsstefnu er eftirfarandi lagt til 
grundvallar auk markmiða skipulagslaga: 

o Að skipulag byggðar og landnotkunar stuðli að sjálfbærri þróun 

o Að skipulag byggðar og landnotkunar sé sveigjanlegt og stuðli að seiglu gagnvart sam-
félags- og umhverfisbreytingum. 

o Að skipulag byggðar og landnotkunar stuðli að lífsgæðum fólks.  

o Að skipulag byggðar og landnotkunar styðji að samkeppnishæfni landsins alls og ein-
stakra landshluta. 

 Velferð til framtíðar - Stefnumörkun um sjálfbæra þróun til 2020. Sett er fram stefna stjórn-
valda á hverjum tíma t.d. um heilnæmt andrúmsloft og vatn, útivist og ýmis konar verndar-
ákvæði (sjá nánar viðauka I).  

 Náttúruverndaráætlun Alþingis 2009-2013.  Skv. lögum um náttúruvernd nr. 44/1999 skal ráð-
herra skal eigi sjaldnar en á fimm ára fresti láta vinna náttúruverndaráætlun fyrir landið allt og 
leggja fyrir Alþingi. Í náttúruverndaráætlun skulu vera sem gleggstar upplýsingar um náttúru-
minjar, þ.e. náttúruverndarsvæði og lífverur, búsvæði þeirra, vistgerðir og vistkerfi, sem ástæða 
þykir til að friðlýsa. Áætlunin skal m.a. taka til helstu tegunda vistgerða og vistkerfa hér á landi, 
svo og jarðmyndana. Við stefnumörkun verður tekið mið af náttúruverndaráætlun og Náttúru-
minjaskrá. 

 Samgönguáætlun. Í samgönguáætlun er gerð grein fyrir stefnu ríkisins og helstu áætlunum í 
samgöngumálum. Hún er annars vegar sett fram í 12 ára stefnumótandi áætlun í samgöngu-
málum og hins vegar fjögurra ára áætlun um helstu framkvæmdir.  Samgönguáætlun fyrir tíma-
bilið 2015-2026 var lögð fram af innanríkisráðherra 27.sept. 2016. Markmið samgönguáætlunar 
er að aðgengi og hreyfanleiki í samgöngukerfinu fyrir flutninga á fólki og vörum innan og á milli 
svæða verði bættur. Sköpuð verði skilyrði fyrir flesta landsmenn til að komast til atvinnu- og 
þjónustukjarna á innan við einni klukkustund. Skilgreindir verði atvinnu- og þjónustukjarnar 

landsins í sóknaráætlunum landshluta og landsskipulagsstefnu. Samgöngur styrki uppbyggingu 
og þróun þjónustusvæða í öllum landshlutum. 

 Fjarskiptaáætlun 2011-2022. Stjórnvöld leggja fram á fjögurra ára fresti á Alþingi tillögu til 
þingsályktunar um fjarskiptaáætlun þar sem mörkuð skal stefna fyrir næstu tólf árin. Í fjar-
skiptaáætlun skal gera grein fyrir ástandi og horfum hvað varðar fjarskipti í landinu og meta og 
taka tillit til þarfa samfélagsins fyrir bætt fjarskipti.  

 Kerfisáætlun 2015 – 2024. Áætlunin er unnin skv. raforkulögum nr. 65/2003 en Landsneti ber 
að sjá til þess að fyrir liggi áætlanir um uppbyggingu flutningskerfis raforku.  

Nánar er gerð grein fyrir öðrum stefnumiðum sem horft er til í Viðauka I. 

 

4 VIÐFANGSEFNI AÐALSKIPULAGS 

Í aðalskipulagi er sett fram stefna sveitarstjórnar um þróun sveitarfélagsins varðandi landnotkun, 
byggðaþróun, byggðamynstur, umhverfismál, samgöngu- og þjónustukerfi. Nýtt aðalskipulag skal stuðla 
að hagkvæmri þróun byggðar, m.a. með því að skapa sem best skilyrði fyrir atvinnulíf og mannlíf og að 
gera búsetu á svæðinu eftirsóknarverða.  

Lögð er áhersla á skynsamlega nýtingu lands, m.a. til akuryrkju, vatnsverndar og náttúruverndar. Gert er 
ráð fyrir að ferðaþjónusta eflist enn frekar og áhersla verður lögð á stefnu í orkuöflun, sérstaklega með 
tilliti til vindorku og lítilla virkjana.  

 

4.1 MEGINÁHERSLUR VIÐ ENDURSKOÐUN AÐALSKIPULAGS 

Ljóst er að ásókn í að nýta land til ýmis konar afþreyingar- og þjónustustarfsemi, m.a.  í tengslum við 
fjölgun ferðamanna er að aukast.  Þá er ávalt nokkur ásókn í land til íbúðar- eða frístundabygginga. 
Megináhersla sveitarstjórnar verður lögð á endurskoðun stefnu sem varðar eftirfarandi þætti: 

 Byggingar íbúðar- og frístundahúsa á landbúnaðarlandi bújarða auk annarra stakra fram-
kvæmda, sem verður grundvallað á flokkun landbúnaðarlands.  

 Frístundasvæði. Setja almenna skipulagsskilmála fyrir frístundasvæði með sérstaka áherslu 
á eldri frístundasvæði.  

 Ferðaþjónusta og ferðamannastaðir. Lögð verður áhersla á að finna leiðir til að fjölga 
afþreyingarmöguleikum fyrir ferðamenn á svæðinu og standa vörð um þá sérstöðu og 
aðdráttarafl sem sveitarfélagið býr yfir. Skilgreinda nánar göngu-, reið- og hjólaleiðir til bæta 
ferðaþjónustumöguleika og um leið styrkja byggð.  

 Verndarsvæði. Yfirfara afmörkun og skilmála verndarsvæða með tilliti til vatnsverndar og 
hverfisverndar vegna náttúrufars og minja. 

4.2 MARKMIÐ SVEITARSTJÓRNAR 

Skipulagið verður í megindráttum byggt á gildandi aðalskipulagi, auk þess sem tekið verður mið af nýjum 
lögum og reglugerðum. Við endurskoðunina verður einkum horft til eftirfarandi þátta: 

 Gera sveitarfélagið áhugavert til búsetu. 

 Marka stefnu um núverandi og ný frístundasvæði og stuðla að bættri nýtingu þeirra 

 Stuðla að hagkvæmri þróun landbúnaðar m.a. með því að marka stefnu um verndun/nýtingu 
á úrvals landbúnaðarlandi til matvælaframleiðslu. 

 Marka stefnu um byggingar og atvinnusköpun á landbúnaðarsvæðum. 

 Gera grein fyrir helstu viðkomustöðum ferðamanna og fjölga afþreyingarmöguleikum svo 
ferðamenn dvelji lengur í sveitarfélaginu. 

 Efla atvinnulíf og bæta möguleika landeigenda til fjölbreyttrar landnýtingar.  

 Leita hagkvæmra lausna í samgöngum og stuðla að betra umferðar- og rekstraröryggi, sam-
tengingu byggðar, m.a. vegna skólaaksturs og atvinnusóknar. 

 Lögð er áhersla á nægt framboð efnistökusvæða og að efnistaka fari ekki fram á svæðum 
sem hafa verndargildi. 

 Standa vörð um vernd grunnvatns sem neysluvatns fyrir íbúa og atvinnustarfsemi. 

 Stuðlað verði að varðveislu sögu-, náttúru- og menningarminja. 

 Mörkuð verði stefna um yfirbragð byggðar, umgengni og raflýsingu. 

 

4.3 HELSTU LEIÐIR 

Skipulagið verður í megindráttum byggt á gildandi aðalskipulagi, auk þess sem athygli beinist einkum að 
eftirtöldum þáttum: 

 Búseta. Efla byggð á svæðinu, m.a. með betri samgöngum og fjarskiptum. Fækka ”búgarða-
byggðum” en skilgreina byggingarheimildir fyrir íbúðarhús á  rúmum lóðum á landbúnað-
arsvæðum. 

 Íbúðar- og frístundabyggð. Auka möguleika eldri byggða á stækkun húsa þar sem aðstæður 
og áhugi leyfa. Uppbygging eldri og nýrra svæða verði í samræmi við deiliskipulag. 

 Landbúnaðarsvæði. Skilgreina byggingarheimildir á landbúnaðarsvæðum þar sem flokkun 
landbúnaðarlands er lögð til grundvallar. Skilgreina hliðarstarfsemi  sem er heimilt er að 
starfrækja á landbúnaðarsvæðum og byggingarmagn þeim tengt. 

 Ferðaþjónusta. Stuðla að bættum möguleikum til útivistar, m.a. með göngu-, reið- og hjóla-
leiðum. Skoða möguleika á að tengja ”grænar samgöngur” við áhugaverða staði og sögulegar 
minjar. 

 Önnur atvinnusvæði. Meta hugmyndir um ný verslunar- og þjónustusvæði og skoða mögu-
leika til atvinnusköpunar almennt. 

 Samgöngur. Yfirfara núverandi legu vega og tenginga, legu hjóla-, göngu- og reiðleiða og 
hvort gert verði ráð fyrir breytingum eða nýjum leiðum. 

 Efnistökusvæði. Móta stefnu um efnistökusvæði og meta þörf til næstu ára, m.a. með tilliti 
til uppbyggingar vega.   

 Vernd og umhverfi. Tryggja gott neysluvatn til framtíðar. Yfirfara afmörkun núverandi vatns-
verndarsvæða og meta þörf á nýjum. Endurskoða ákvæði hverfisverndarsvæða og skoða 
hugmyndir um frekari verndun, s.s. tengt vatnsföllum og strandsvæðum. Huga að verndun 
fornminja og hvernig þær geti nýst, t.d. í tengslum við ferðaþjónustu. 

Búast má við því að fleiri þættir  komi til endurskoðunar eftir því sem verkinu miðar áfram. 

5 UMHVERFISSKÝRSLA 

Einhverjir breyttir eða nýir þættir í stefnumörkun aðalskipulags Kjósarhrepps kunna að vera háðir mati 
á umhverfisáhrifum sbr. lög um umhverfismat áætlana nr. 105/2006 og reglugerð um mat á 
umhverfisáhrifum nr. 660/2015 og breytingu á henni nr. 713/2015. Framkvæmdir sem falla í flokk A í 
ofangreindum reglugerðum eru matsskyldar og því þarf að meta umhverfisleg áhrif þeirra framkvæmda 
í samræmi við lög um umhverfismat áætlana.  

5.1 STEFNUMÖRKUN 

Þar sem endurskoðun aðalskipulagsins er á byrjunarstigi er ekki ljóst hvaða áætlaðar framkvæmdir 
kunna að vera háðar umhverfismati áætlana. Eftirfarandi þættir sem fjallað verður um og kunna að falla 
undir lögin, verða metnir í umhverfisskýrslu aðalskipulags ef sýnt þykir að stefnt sé að breytingu þeirra 
frá gildandi skipulagi: 

 Verndun landbúnaðarlands / byggingarskilmálar á landbúnaðarlandi endurspegli þá þróun.  

 Búgarðabyggð – leggja af, skilgreina sem landbúnaðarsvæði eða íbúðasvæði. 

 Frístundabyggð, fjölga svæðum – setja byggingaskilmála sem heimila takmarkaða upp-
byggingu fyrir eldri byggðir. 

 Nýir/stækkaðir ferðaþjónustustaðir.  

 Flugvellir – möguleiki fyrir einkaaðila. 

 Námur – fjölga / setja skýrari skilmála. 

 Athafna / Iðnaðarsvæði  - uppbygging til að nýta jarðhita á Möðruvöllum. 

 Göngu- reið- og hjólaleiðir. 

 Aðstaða fyrir smábáta/bryggjur. 

 Hverfisvernd s.s. vegna vatnasvæðis Laxár, skerpa með hættu vegna mengunar s.s. vegna 
frárennslismála. 

Ekki eru áform um aðrar breytingar sem gætu verið háðar mati en komi upp fleiri þættir verða þeir 
metnir samsvarandi í ferli tillögunnar. 

5.2 UMHVERFISÞÆTTIR 

Í umhverfisskýrslu verður gerð grein fyrir mögulegum umhverfisáhrifum af stefnu aðalskipulagsins. 
Umhverfisþættir eru þeir þættir sem horft er til við umhverfismat aðalskipulags þar sem þeir eru taldir 
geta orðið fyrir áhrifum af þeim ákvörðunum sem teknar eru í aðalskipulagi. Á þessu stigi  er ekki ljóst 
hvaða umhverfisþættir verða metnir við endurskoðun aðalskipulagsins,  en þessir eru líklegir:   

 Náttúrufar; dýralíf og gróður, vistfræði, andrúmsloft/vatn. Metið er hvort stefna 
skipulagsins hafi áhrif á náttúrfar svæðisins. 

 Samfélag: efnahagur, atvinna, útivist, ferðamennska, byggð, landnotkun. Horft er til áhrifa 
á samfélagið í heild og hvort framkvæmd áætlunar komi til með að styrkja byggð og bæta 
lífsgæði íbúa á svæðinu.   

 Samgöngur; vegir og brýr, hjóla-, reið- og gönguleiðir. Mun framkvæmd stefnunnar hafa 
áhrif á nýjar/núverandi leiðir. 

 Heilsa og öryggi; mengun, náttúruvá, neysluvatn, umferðaröryggi. Eykur stefna skipulagsins 
hættu á mengun eða stofnar hún til aukinnar áhættu fyrir íbúa/almenning. 

 Minjar; menningarminjar, náttúruminjar, verndarsvæði. Metið hvort minjum og verndar-
svæðum  stafi hætta af stefnu skipulagsins. 

Skoðað verður hvort sú stefna sem sett er fram hafi jákvæð eða neikvæð áhrif á þessa umhverfisþætti 
saman borið við núverandi ástand, þ.e. núll kost. Teljist umhverfisáhrif verulega neikvæð verður hægt 
að bregðast við með breytingu á stefnu eða mótvægisaðgerðum. Einnig mun matsvinnan nýtast til þess 
að skilgreina mögulegar vöktunaraðgerðir ef óvissa ríkir um hugsanleg umhverfisáhrif.  

5.3 UMHVERFISVIÐMIÐ 

Umhverfisviðmið eru notuð sem mælikvarði eða vísir til að meta einkenni og vægi þeirra áhrifa sem 
stefna aðalskipulagsins hefur í för með sér. Umhverfisviðmið geta verið af ýmsum toga s.s. lög og 
stefnumið stjórnvalda. Höfð verður hliðsjón af viðmiðum og umhverfisverndarmarkmiðum sem sett eru 
fram í Viðauka I. Matsvinnunni er ætlað að styrkja umfjöllun um forsendur og tryggja rökstuðning fyrir 
þeirri stefnu sem sett er fram í aðalskipulaginu. 

6 SKIPULAGSFERLI, SAMRÁÐ OG KYNNING 

Vinna við nýtt aðalskipulag Kjósarhrepps skiptist í nokkra megin verkáfanga, sem eru í samræmi við 
skipulagslög nr. 123/2010 og lög nr. 105/2006 um umhverfismat áætlana. Í kafla 7 er sett fram tímasett 
verkáætlun. 

6.1 LÝSING 

Lýsingin er í samræmi við 30. gr. skipulagslaga nr. 123/2010 og 6. gr. laga um umhverfismat áætlana nr. 
105/2006. Lýsingin verður kynnt almenningi og mun hún einnig verða kynnt á heimasíðu og liggja frammi 
hjá sveitarfélagi og  skipulagsráðgjafa.   

Lýsing aðalskipulagsins verður send til umsagnaraðila og þeim gefinn 4 vikna frestur til að koma með 
ábendingar og/eða athugasemdir við hana.  

Helstu umsagnaraðilar vegna lýsingarinnar eru eftirtaldir:  

 Atvinnuvega- og nýsköpunarráðuneytið 

 Skipulagsstofnun  

 Umhverfisstofnun 

 Minjastofnun Íslands 

 Samgöngustofa 

 Veiðimálastofnun 

 Fiskistofa 

 Skógræktin 

 Landgræðsla ríkisins 

 Heilbrigðiseftirlit Kjósarsvæðis 

 Ferðamálastofa 

 Veðurstofa Íslands 

 Landsnet  

 Samtök sveitarfélaga á höfuðborgarsvæðinu 

 Aðliggjandi sveitarfélög  

Lýsingin kann, eftir því sem ábendingar og athugasemdir berast, að fjölga áhersluþáttum eða mark-
miðum við gerð aðalskipulags og kann þá einnig að hafa áhrif á stefnu skipulagsins og umhverfisskýrslu. 

6.2 NÝTT AÐALSKIPULAG OG UMHVERFISSKÝRSLA  

Aðalskipulag Kjósarhrepps verður sett fram í greinargerð með forsendum, umhverfisskýrslu og á upp-
dráttum. Gert er ráð fyrir íbúafundum í vinnsluferli tillögunnar en nánari ákvörðun um þá verður tekin 
síðar. Aðalskipulagið mun verða kynnt á heimasíðu Kjósarhrepps og hjá skipulagsráðgjafa á vinnslutíma. 
Aðalskipulagið verður kynnt íbúum, aðliggjandi sveitarfélögum og öðrum hagsmunaaðilum áður en það 
verður tekið fyrir í sveitarstjórn. Aðalskipulagið verður, eftir samþykkt þess í sveitarstjórn, sent 
Skipulagsstofnun til umsagnar áður en það verður auglýst í samræmi við 30. gr. skipulagslaga nr. 
123/2010.  

6.3 AUGLÝSING AÐALSKIPULAGS  

Að fenginni heimild Skipulagsstofnunar verður aðalskipulagið auglýst og er frestur til að gera athuga-
semdir 6 vikur. Aðalskipulagið verður til sýnis hjá sveitarfélaginu, hjá Skipulagsstofnun, á heimasíðu 
sveitarfélags og hjá skipulagsráðgjafa.  

6.4 AFGREIÐSLA AÐALSKIPULAGS  

Að lokinni auglýsingu verður farið yfir athugasemdir og ákveðin viðbrögð við þeim. Ef tilefni er til verða 
gerðar breytingar á skipulagstillögunni.  

Endanlegur frágangur aðalskipulagsins verður í samræmi við samþykkt svör og viðbrögð við athugasemd-
um og ábendingum umsagnaraðila. Aðalskipulagið og svör við athugasemdum verða lögð fram til end-
anlegrar samþykktar sveitarstjórnar.  

Skipulagstillaga og umhverfisskýrsla verða send til Skipulagsstofnunar til afgreiðslu með ósk um stað-
festingu. Aðalskipulag Kjósarhrepps tekur gildi þegar staðfesting hefur verið birt í B-deild Stjórnartíðinda.  

7 TÍMASETT VERKÁÆTLUN  

Gert er ráð fyrir að skipulagsvinnan taki yfir tæpleg tveggja ára tímabil. Helstu áfangar verkefnisins eru 
settir fram í eftirfarandi töflu. 

 

Áfangar 

2016   -   2017 

jún – nóv. 
´16. 

nóv.– feb 
´17 

jan  – apr. 
´17 

Apr. - júní Júlí – nóv. 

Áfangi I: Forvinna, uppfærsla skipulagsgagna og skipulagslýsing,  forsendur 

Gagnasöfnun      

Skipulagslýsing og kynning      

Skipulagsuppdrættir uppfærðir      

Íbúafundur, opið hús, kynning lýsingar      

Áfangi II: Fyrstu drög að stefnumörkun 

Fyrstu drög skipulagshugmynda      

Umhverfisskýrsla og tillögugerð      

Hugmyndavinna og stefnumörkun      

Áfangi III: Tillaga að stefnumörkun – samþykkt í sveitarstjórn 

Úrvinnsla og samráð við stýrihóp og 
hagsmunaaðila 

     

Kynning og samþykkt umhverfisskýrslu      

Skipulagstillaga frágengin, uppdrættir og 
greinargerð 

     

Áfangi IV: Kynning, auglýsing tillögu 

Íbúafundur/opið hús; kynning fyrir íbúa og 
aðra hagsmunaaðila 

     

Kynning skipulagstillögu og umhverfis-
skýrslu 

     

Samþykkt í sveitarstjórn/yfirferð 
Skipulagsstofnunar  

     

Umsagnarferli      

Áfangi V: Afgreiðsla aðalskipulags 

Auglýsing tillögu og frágangur skipulags-
tillögu  

     

Afgreiðsla til Skipulagsstofnunar      

Staðfesting aðalskipulags      

 

Hellu 19. janúar 2017 

Gísli Gíslason, landslagsarkitekt FÍLA 

VIÐAUKI I  

Skilgreining á vægi áhrifa 

Áhrif af stefnu aðalskipulagsins á einstaka þætti umhverfisins eru metin og gefin einkunn, m.a. eftir því 
hvort þau eru talin jákvæð eða neikvæð. Leiðbeiningar Skipulagsstofnunar eru notaðar í sambandi við 
flokkun, vægi og viðmið einstakra þátta umhverfisins (Skipulagsstofnun 2010). Forsendur við mat á 
umhverfisáhrifum byggja á tveimur meginþáttum sem eru: 

 Viðmið í lögum og reglugerðum, stefnumótun stjórnvalda og skuldbindingar á alþjóðavísu. 

 Greining á einkennum og vægi áhrifa á einstaka umhverfisþætti skv. fyrirliggjandi gögnum.  

Helstu viðmið í lögum og reglugerðum, stefnumótun stjórnvalda og alþjóða skuldbindingar sem lagðar 
eru til grundvallar við mat á áhrifum framkvæmdanna eru eftirfarandi:  

Stefnumörkun Lýsing 

Lög 

Lög um umhverfismat 
áætlana. nr. 105/2006  

Að stuðla að sjálfbærri þróun og draga úr neikvæðum umhverfisáhrifum og 
jafnframt að stuðla að því að við áætlunargerð sé tekið tillit til umhverfissjón-
armiða (1.gr.)  

Skipulagslög nr. 123/2010 1. kafli, 1. gr. b-liður. Að stuðla að skynsamlegri og hagkvæmri nýtingu lands og 
landgæða, tryggja vernd landslags, náttúru- og menningarverðmæta og að 
koma í veg fyrir umhverfisspjöll og ofnýtingu með sjálfbæra þróun að 
leiðarljósi.  

Lög um menningarminjar nr. 
80/2012 

Tilgangur laga þessara skv. 1. gr. er að stuðla að verndun menningarminja og 
tryggja að íslenskum menningararfi verði skilað óspilltum til komandi kynslóða. 
Menningarminjar teljast ummerki um sögu þjóðarinnar, svo sem fornminjar, 
menningar- og búsetulandslag, kirkjugripir og minningarmörk, hús og önnur 
mannvirki, skip og bátar, samgöngutæki, listmunir og nytjahlutir, svo og myndir 
og aðrar heimildir um menningarsögu þjóðarinnar. Lög þessi ná einnig til staða 
sem tengjast menningarsögu.  

Þá kveða lögin á um að allar minjar 100 ára og eldri séu fornminjar sbr. 3. gr. 
laganna. Þar segir einnig að til fornleifa teljist „hvers kyns leifar fornra mann-
virkja og annarra staðbundinna minja sem menn hafa gert eða manna verk eru 
á.  

Í 30. gr. laganna segir að eigendum húsa og mannvirkja sem ekki njóta friðunar 
en byggð voru 1925 eða fyrr, svo og forráðamönnum kirkna sem reistar voru 
1940 eða fyrr, er skylt að leita álits Minjastofnunar Íslands. Í 31. gr. segir að 
óheimilt sé að gera nokkrar breytingar á friðlýstu húsi eða mannvirki án 
vitundar Minjastofnunar. 

Lög um náttúruvernd nr. 
60/2013 

Markmið laganna er að vernda til framtíðar fjölbreytni íslenskrar náttúru, þar 
á meðal líffræðilega og jarðfræðilega fjölbreytni og fjölbreytni landslags. Þau 
eiga að tryggja eftir föngum þróun íslenskrar náttúru á eigin forsendum og 
verndun þess sem þar er sérstætt eða sögulegt og einnig stuðla að endurheimt 
raskaðra vistkerfa og auknu þoli íslenskra vistkerfa gegn náttúruhamförum og 
hnattrænum umhverfisbreytingum. Lögin miða jafnframt að vernd og 
sjálfbærri nýtingu auðlinda og annarra náttúrugæða.  

Samkvæmt 69. gr. eiga mannvirki að falla sem best að svipmóti lands.  

Eftirtaldar jarðmyndanir og vistkerfi njóta sérstakrar verndar skv. 61. gr. 
laganna og skal forðast röskun þeirra eins og kostur er: eldvörp, gervigígar og 
eldhraun, stöðuvötn og tjarnir, mýrar og flóar, fossar, hverir og aðrar heitar 
uppsprettur, svo og hrúður og hrúðurbreiður, sjávarfitjar og leirur. 

Óbyggt víðerni: Svæði í óbyggðum, að jafnaði a.m.k. 25 km2 að stærð og í 

a.m.k. 5 km fjarlægð frá mannvirkjum og öðrum tæknilegum ummerkjum, svo 
sem raflínum, orkuverum, miðlunarlónum og uppbyggðum vegum. 

Samkvæmt 62. gr. skal við vatnsnýtingu og framkvæmdir í eða við vötn leitast 
við að viðhalda náttúrulegum bakkagróðri við ár og stöðuvötn og haga 
mannvirkjum og framkvæmdum þannig að sem minnst röskun verði á bökkum 
og næsta umhverfi vatnsins. 

  

Lög um verndarsvæði í byggð 
nr. 87/2015 

Markmið skv. 1. gr. er að stuðla að vernd og varðveislu byggðar sem hefur 
sögulegt gildi. 

Jarðalög nr. 81/2004 Markmið skv. 1. gr. er að setja reglur um réttindi og skyldur þeirra sem eiga 
land og nýta það og stuðla að skipulegri nýtingu lands í samræmi við landkosti, 
fjölþætt hlutverk landbúnaðar og hagsmuni sveitarfélaga og íbúa þeirra, svo og 
að tryggja svo sem kostur er að land sem vel er fallið til búvöruframleiðslu verði 
varðveitt til slíkra nota. 

Lög um lax og silungsveiði nr. 
61/2006 

Samkvæmt 3. gr. laganna er veiðivatn; á eða stöðuvatn sem veiði er í eða mætti 
í vera ef fiskur væri ræktaður þar. Skv. 33. gr. er sérhver framkvæmd í eða við 
veiðivatn, allt að 100 metrum frá bakka, sem áhrif getur haft á fiskigengd þess, 
afkomu fiskstofna, aðstæður til veiði eða lífríki vatnsins að öðru leyti, er háð 
leyfi Fiskistofu. 

Reglugerðir 

Skipulagsreglugerð nr. 
90/2013 

Gr. 1. Þróun byggðar og landnotkunar á landinu öllu verði í samræmi við skipu-
lagsáætlanir þar sem efnahagslegar, félagslegar og menningarlegar þarfir 
landsmanna, heilbrigði þeirra og öryggi er haft að leiðarljósi. 

Stuðla að skynsamlegri og hagkvæmri nýtingu lands og landgæða, tryggja 
vernd landslags, náttúru og menningarverðmæta og koma í veg fyrir 
umhverfisspjöll og ofnýtingu með sjálfbæra þróun að leiðarljósi.  

Reglugerð um varnir gegn 
mengun grunnvatns nr. 
797/1999 

Gr. 1. Markmið reglugerðar þessarar er að koma í veg fyrir mengun grunnvatns 
af mannavöldum. Einnig er það markmið að takmarka afleiðingar mengunar 
sem þegar hefur orðið á grunnvatni. 

Reglugerð um neysluvatn nr. 
536/2001 

Gr. 2. Markmiðið er að vernda heilsu manna með því að tryggja að neysluvatn 
sé heilnæmt og hreint. 

Reglugerð um eldishús 
alifugla, loðdýra og svína nr. 
520/2015 

Gr. 2. Sveitarstjórn tekur ákvarðanir um fjarlægðir með hliðsjón af ákvæðum 
reglugerðarinnar. Staðsetning eldishúsa skal vera í samræmi við skipulagsáætl-
anir og skipulagsreglugerð. Fjarlægðarmörk skulu ákvörðuð í 
skipulagsáætlunum að teknu tilliti til hugsanlegra umhverfisþátta og þeirra 
lágmarksfjarlægða sem kveðið er á um í reglugerð þessari. Eldishús má aðeins 
byggja á svæðum sem skipulögð eru fyrir landbúnað, iðnað eða þar sem hefur 
verið mörkuð stefna í aðalskipulagi um staðsetningu eldishúsa. Við ákvörðun 
um staðsetningu annarra mannvirkja en eldishúsa, sem eru óháð búrekstri 
viðkomandi jarðar, svo sem atvinnuhúsnæðis, íbúðar- eða frístundahúsa, skal 
þess gætt að notkun þeirra geti farið saman við þá starfsemi sem er á 
viðkomandi stað. 

Önnur stefnumörkun 

Velferð til framtíðar. Sjálfbær 
þróun í íslensku samfélagi til 
2020 

Kafli 1, Heilnæmt andrúmsloft. Íbúar búi við heilnæmt andrúmsloft og loft-
mengun af völdum umferðar, iðnaðar og annarrar starfsemi verði haldið í 
lágmarki.  

Kafli 2, Hreint og heilnæmt ferskvatn. Allir íbúar landsins eigi kost á nægu heil-
næmu vatni til neyslu og annarra nytja. Mengun í ám og vötnum verði svo lítil 
að hún hafi ekki áhrif á vistkerfi ferskvatns, fiskgengd eða útivistargildi.  

Kafli 5, Útivist í sátt við náttúruna. Tekið verði tillit til útivistargildis svæða við 
skipulag og ákvarðanir um landnýtingu.  

Kafli 6, Varnir gegn náttúruvá. Allir íbúar landsins búi við ásættanlegt öryggi 
með tilliti til náttúruvár. Landnýtingu verði hagað með tilliti til náttúruvár.  

Kafli 7, Vernd lífríkis Íslands. Viðhaldið verði fjölbreytileika tegunda og vist-
gerða.  

Kafli 8, Vernd sérstæðra jarðmyndana. Fjölbreytni jarðmyndana verði varðveitt 
með því að vernda þær sem eru sérstakar eða einstakar á svæðis-, lands- eða 
heimsvísu.  

Kafli 9. Vernd víðerna. Tryggt verði að stór samfelld víðerni verði áfram að finna 
í óbyggðum Íslands.  

Kafli 11. Sjálfbær gróðurnýting og endurheimt landgæða. Auðlindir landsins í 
jarðvegi og gróðri verði nýttar á sjálfbæran hátt. Beit verði stjórnað með tilliti 
til nýtingarþols. Unnið verði að landgræðslu og hraðfara jarðvegseyðing stöðv-
uð. Nytjaskógar verði til að efla byggð og atvinnu og falli sem best að landslagi 
og vistkerfi landsins.  

Kafli 12. Aukin nýting endurnýjanlegra orkugjafa. Endurnýjanlegar 
orkuauðlindir landsins verði nýttar með hagkvæmni- og umhverfissjónarmið 
að leiðarljósi.  

Kafli 13. Minnkun og bætt meðhöndlun úrgangs. Dregið verði úr myndun 
úrgangs og stuðlað að endurvinnslu.  

Kafli 17. Vernd líffræðilegrar fjölbreytni. Öll nýting náttúrunnar fari fram á 
sjálfbæran hátt. Við framkvæmdir verði neikvæðum áhrifum á vistkerfi haldið 
í lágmarki. 

Stefnuyfirlýsing ríkisstjórnar  Ísland verði í fararbroddi í umhverfismálum á heimsvísu og öðrum þjóðum 
fyrirmynd á sviði umhverfisverndar. Ísland hefur sérstöðu í umhverfismálum í 
krafti ósnortinnar náttúru og sjálfbærrar nýtingar endurnýjanlegra auðlinda.  

Lögð er áhersla á að náttúruvernd og náttúrunýting fari saman. 

  

Vegvísir í ferðaþjónustu Áfangastaðir ferðamanna verði skilgreindir í aðalskipulagi. Á áfangastöðum 
verði hugað að náttúru- og minjavernd, sjálfbærni áfangastaða, þjónustu, 
landvörslu, viðhaldi og uppbyggingu sem fellur vel að landslagi. Umferð 
ferðamanna verði stýrt ef þörf krefur, m.a. til að létta álagi af svæðum. Góðar 
og öruggar samgöngur eru forsenda þess að ferðamenn dreifist sem víðast um 
landið. Bæta þarf uppbyggingu og viðhald heilsársvega og æskilegt er að 
skilgreina ferðamannaleiðir.  

Höfuðborgarsvæðið 2040 Hagkvæmur vöxtur: gott ræktarland er verðmæti sem haldið er við með 
vaxtarmörkum. Staðbundin matvælaframleiðsla færist í vöxt og mikilvægt er 
fyrir höfuðborgarsvæðið að öflugur landbúnaður sé innan 50 km frá markaði. 

Skilvirkar samgöngur: skipulag samgöngukerfis höfuðborgarsvæðisins tryggir 
skilvirkar samgöngur fyrir íbúa, atvinnulíf og sífellt fleiri gesti. Áhersla er lögð á 
eflingu hagkvæmra, vistvænna samgöngumáta sem auka ekki álag á stofn-
vegakerfið. 

Sókn og samkeppnishæfni: grunnur að aukinni samkeppnishæfni höfuð- 
borgarsvæðisins fæst með því að beina fjárfestingum í innviði sem auka við 
fjölbreytta uppbyggingu atvinnulífsins. Sérstök áhersla er lögð á nýsköpun og 
þekkingaruppbyggingu og sköpun verðmætra og vel launaðra starfa. 

Heilnæmt umhverfi: aukin samvinna er um nýtingu neysluvatns og viðhald 
vatnsverndar sem tryggir íbúum aðgang að hreinu og ódýru neysluvatni. 

Gott nærumhverfi: höfuðborgarsvæðið samanstendur af ólíkum hverfum sem 
bjóða upp á mismunandi umhverfi fyrir einstaklinga, fjölskyldur og atvinnulíf. 

Árangursrík samvinna: sveitarfélögin á höfuðborgarsvæðinu eiga með sér náið, 
viðvarandi samstarf og vinna sameiginlega að byggðaþróun með sérstaka 
áherslu á samþættingu skipulags byggðar, samgangna og þjónustuframboðs. 
Samstarfsvettvangur er á grunni SSH og verkefni unnin eftir stefnumótun 
svæðisskipulagsnefndar. 

Samþykkt sveitarfélaga á 
höfuðborgarsvæðinu nr. 
555/2015 um vatnsverndar-
svæði 

Um vatnsverndarsvæði höfuðborgarsvæðisins gildir samþykkt nr. 555/2015 en 
markmið samþykktarinnar er að tryggja verndun grunnvatns 
vatnsverndarsvæða höfuðborgarsvæðisins þannig að gæði neysluvatns á 
vatnstökustað uppfylli ávallt kröfur sem gerðar eru í gildandi 

http://reykjavik.is/sites/default/files/skjol_thjonustulysingar/b_nr_555_2015_verndarsvaedi_vatnsverndar.pdf

löggjöf. Vatnsverndarsvæðum er skipt í fjóra flokka, brunnsvæði, grannsvæði, 
fjarsvæði og öryggissvæði.  

Samningar 

Ramsar samningur um 
votlendi 

Samningurinn gerir ráð fyrir verndun og skynsamlegri nýtingu votlendissvæða 
í heiminum, sérstaklega sem lífsvæði fyrir votlendisfugla. 

Samningur um líffræðilega 
fjölbreytni 

Samningurinn hefur það þríþætta markmið að vernda líffræðilega fjölbreytni, 
að tryggja að nýting lífrænna auðlinda sé sjálfbær og að arðinum af nýtingu 
þeirra sé skipt með réttlátum hætti. 

Rammasamningur SÞ um 
loftslagsbreytingar 

Að koma í veg fyrir hættulega röskun á loftslagskerfinu af mannavöldum, og 
tryggja þannig að matvælaframleiðslu í heiminum verði ekki stefnt í hættu og 
að efnahagsþróun geti haldið áfram á sjálfbæran máta. 

Parísarsamkomulagið Parísarsamkomulagið skyldar þær 195 þjóðir sem skrifuðu undir til að vinna 
saman að því að halda hnattrænni hlýnun af mannavöldum innan 2°C marksins, 
með aukamarkmið að reyna að stefna að því að halda því innan 1,5°C. Það 
inniber líka að það þarf að stoppa aukningu í losun gróðurhúsalofttegunda eins 
fljótt og hægt er og ná jafnvægi á milli losunar og bindingar. 

Bernar- samningurinn 
(staðfestur 1993) 

Markmið samningsins er að vernda evrópskar tegundir villtra plantna og dýra 
og lífsvæði þeirra. 

 

  


